
Vill Froen,

keng Antwerten

En Dénschdeg, den 19. November hat de liberalen
Educatiounsminister d’Presidente vun de Schoul-
kommiteeén, d’« Coordinateur de cycle » an aner
Acteure vum Terrain an de Forum Geesseknapp-
chen op eng Informatiounsversammlung zur Alpha-
betiséierung op Franséisch invitéiert. Mat der
Erwaardung, endlech Antwerten op all déi Froen ze
kréien, déi bis elo nach ongeklaert sinn, haten och
zimmlech vill Leit sech op déser Versammlung ze-
summefonnt. Virun allem Froen, déi di praktesch
Emsetzung vun der Alphabetiséierung um Terrain an
de Schoule betreffen, wollten d’Leit beantwert kréien
— leider war dorauser deen Dag néischt ginn.
D’Enseignanté waren also no der Versammlung net
vill méi schlau wéi virdrun.

Nodeems op der Versammlung nach eemol erkldert
gouf, firwat een, nieft enger daitscher, och op de
Wee vun enger franséischer Alphabetiséierung wollt
goen, goufen et dunn och nach eng Kéier Erklarun-
gen iwwert d’Entwécklung vum Pilotprojet.

Néchste Punkt um Ordre du jour waren Informatiou-
nen zu der Generaliséierung vun désem Projet. An
eréischt dono gouf iwwert d’Evaluatioun vum Projet
geschwat. Spéitstens dunn hu bei villen Enseignan-
ten d’Alarmklacke gelaut. Soll dése Pilotprojet ein-
fach esou generaliséiert ginn, ouni dass en objektiv
an neutral evaluéiert gétt? Et ass schonn eng spe-
ziell Approche vum Ministere, fir op esou enger Ver-
sammlung fir d’éischt vun der Generaliséierung ze
schwétzen an dono eréischt vun der Evaluatioun.
War hei dem Ministere eventuell e Lapsus geschitt?
Dorunner gleewe mir als SNE/CGFP awer net. Et

schéngt also ganz, wéi wann déi politesch Respon-
sabel scho laang d’Decisioun geholl hatten, dés Al-
phabetiséierung op Franséisch duerchzezéien — egal
op wéi eng — oder weem seng Kaschten. Mee wat
geschitt, wann dés Evaluatioun net positiv ausfalt?
Gétt dann d’Generaliséierung nees réckgéngeg ge-
maach?

De Ministére muss sech enger positiver Evaluatioun
also schonn zimmlech sécher sinn, wann een
d'Generalisatioun vun désem Projet-phare esou an
d'Vitrinn stellt

Mee wouhier hélt de Ministere désen Optimismus
dann iwwerhaapt hier? Ma ganz einfach, d’Evalua-
tioun vum Pilotprojet baséiert op 5 Informatiouns-
quellen:

- de Script

- de Conseil scientifique
- d'Europakommissioun
- d'Uni.lu

- d’« Epreuves standardisées » vum
Lucet (Université de Luxembourg)

Virum Hannergrond vun désen Informatioune versti
mir, wou de MENJE deen Optimismus hierhélt.

Dés Evaluatioun ass an den Ae vum SNE/CGFP eng
reegelrecht Farce an e Schlag an d’Gesiicht vun den
Enseignanten. Et ass och definitiv net déi Evalatioun,
déi mir vun Ufank u gefuerdert hunn.

Wou ass do de Feedback, d’Meenung vun den En-
seignanten, vun de Leit vum Terrain, déi herno dés
Reform och émsetze mussen? Et ass richteg, dass
d’Enseignanté sech, nieft de Schiiler, den Direktiou-
nen am Volet Script erémfannen. An désem Volet
fanne sech dann awer och d’Membere vum

« Conseil scientifique » erém. Den Avis vum

« Conseil scientifique » gétt also zweemol a Be-
truecht geholl, well dése Gremium och nach als ee-
gestanneg Informatiounsquell bei der Evaluatioun
vum Projet mat erugezu gétt. Den SNE/CGFP ass
entsat, dass der Meenung vun den Enseignanté
vum Terrain, am Géigesaz zum « Conseil
scientifique », némme wéineg Gewiicht an déser
Evaluatioun zougestane gétt.

Fir den SNE/CGFP ass et absolut net nozevollzéien,
dass fir d’Leit um Terrain net mei Wichtegkeet virge-
sinn ass! Oder sollen d’Enseignanté bewosst kleng-
gehale ginn, well kritesch a praktesch Froen oder
Remarken onerwénscht sinn?

Am Géigesaz zu den Enseignanten, fir déi jo just eng
minimal Bedeitung bei déser Evaluatioun virgesinn
ass, baséiert dés Evaluatioun bal exklusiv um Feed-
back vun der Universitéit vu Létzebuerg. Si ass nam-

lech an net manner wéi 4 vu 5 Feedbackquelle ver-

trueden. Fir d’éischte Kéier ass d’Universitéit eng
eegestanneg Feedbackquell als Uni.lu. Dann ass
d’Uni.lu och am « Conseil scientifique » vertrueden.
Des Weidere gétt dee « Conseil scientifique » jo
dann, wéi scho virdrun erkldert, och nach zousatz-
lech am Kader vun der Informatiounsquell «Script»
hiren Avis of. Och bei der Informatiounsquell

« Epreuves standardisées » kritt d’Uni.lu duerch de
LUCET eng weider Stémm. Also am ganze 4 Feed-
backe vun engem an deemselwechte Gremium,
namlech der Uni.lu!

A wann een dann och nach weess, dass de Vertrie-
der vun der Universitéit vu Létzebuerg am « Conseil
scientifique » och nach e grousse Verfechter vum
Projet « Alpha » ass, da muss ee sech wierklech
froen, wéi objektiv dés Evaluatioun da schlussend-
lech ass.

Eng vun den 3 Haaptproblematiken, déi sech fir den
SNE/CGFP bei der Emsetzung vun der paralleller Al-
phabetiséierung stellt, ass de Volet « Schoulorgani-
satioun » a virun allem den Horaire. Dés Problematik
ass effektiv kuerz op der Reunioun ugeschwat ginn
an et gouf erklaert, wat fir een Impakt dése Projet op

den Horaire waert hunn. Déi Responsabel vun de
Stonneplang wéerten et an Zukunft sécher méi
schwéier hunn, fir d’Stonnepléang opzestellen, ein-
fach well duerch déi 2 parallel Alphabetiséierunge vill
mei Contrainten entstinn.

Ob mir genuch Schoulséll hunn a wou mir dat zou-
satzlecht Schoulpersonal hierhuelen, fir d’Alphabeti-
satioun op Franséisch ze maachen, bleiwe Froen,
déi op déser Informatiounsversammlung leider net
ugeschwat an net beéntwert goufen.

Et ass e Fakt, dass verschidde Gebaier elo schonn
net genuch Schoulsall zur Dispositioun hunn. Elo
scho mussen op ville Plazen innovativ Léisunge ge-
sicht ginn. Wou solle mir dann op eemol déi zou-
satzlech Reim hierhuelen, wa mir de Grupp elo
mussen an 2 splécken, fir déi 2 parallel Alphabeti-
séierunge kénnen duerchzeféieren? Mee mir brau-
chen net némme méi Sall, nee mir brauchen och
zousatzlecht Personal. Wann d’Klass wérend der Al-
phabetiséierung an an der Mathé an zwee gedeelt
gétt, da brauche mer op mannst wérend dése Ston-
nen émmer een Enseignant méi. A wou solle mir dat
Personal dann hierhuelen?

Wann de MENJE Antwerten op dés 2 Froen htt,
dann hétt hien déi Solutioune jo warend der Informa-
tiounsversammlung presentéiere kénnen. Vidicht
waéren dann eng Rei Enseignanté méi berouegt
heemgaangen.

Den SNE/CGFP geet awer éischter vun der Hypo-
thees aus, dass de MENJE dés dach ganz seri6
Problematike fir déi praktesch Emsetzungen nach
net geléist huet. Vldicht soll de Ball do einfach un
d’Gemengen an un de « Corps enseignant » weider-
gespillt ginn, nom Motto, d’'Gemengen an d’'Schoule
solle sech selwer sou organsiséieren, fir dass si dat
hikréien? Mat esou enger Aart a Weis fir virzegoe
kann den SNE/CGFP net averstane sinn. Ausser-
deem war et sech dann awer och mat esou enger

« Débrouillez-vous »-Mentalitéit e béssen einfach ge-
maach an doru kéint de « Projet phare » vum Minis-
tere am Endeffekt dann och scheiteren.

Kénnt nach derbai, dass momentan e ganz schlech-
ten Zaitpunkt ass fir esou e komplizéierten Dossier
weéllen an der Schoul duerchzeboxen. D’Stémmung
a ville Schoulen ass ndmlech alles anescht ewéi po-

sitiv. Vill Enseignanté schaffen un hirer Limitt, wat
och vill domadder ze dinn huet, dass nach émmer
keng zefriddestellend Léisunge fonnt gi si fir den En-
cadrement vu Kanner mat spezifesche Besoinen.

Sollt et dann awer zu enger Generaliséierung vum
Projet « Alpha » op Landesniveau kommen, esou
schwatzt sech den SNE/CGFP ganz kloer géint eng
simultan flachendeckend Generalisatioun aus. Den
SNE/CGFP plaidéiert fir eng stufeweis Aféierung an
deene Gemengen a Schoulen, déi e Besoin hunn an
déi sech prett spieren, de Projet émzesetzen.

Léif Kolleeginnen a Kolleegen, ech wénschen iech
am Numm vum SNE/CGFP an och a mengem per-
séinlechen Numm gerousam Feierdeeg, eng gutt
Gesondheet an e schéint an erféllent Joer 2025.
Och am Neie Joer wéerte mir eis op eis Haaptauf-
gab besénnen, iech alleguerten ze representéieren
an ar Rechter an Interessen ze verteidegen.

Mat syndikalistesche Gréiss

Patrick Remakel
President vum SNE/CGFP

Patrick Remakel,
President SNE/CGFP

